
Leis an Aontas Fuinnimh Eorpach cinnteofar go mbeidh fáil ag an Eoraip ar fhuinneamh slán, inacmhainne agus neamhdhíobhálach 
don aeráid. Cabhraíonn úsáid níos stuama fuinnimh dul i ngleic leis an athrú aeráide, agus is infheistíocht i dtodhchaí na hEorpa 
é mar aon le spreagadh chun fostaíocht a chruthú agus fás a chur chun cinn.

“Ba mhaith liom beartas fuinnimh na hEorpa a athchóiriú agus a atheagrú ina Aontas 
Fuinnimh Eorpach nua. (…) Ní mór dúinn an sciar d’fhoinsí fuinnimh in-athnuaite ar ár 
mór-roinn a neartú. Ní le beartas freagrach um an athrú aeráide amháin a bhaineann 
an t-ábhar sin. Ag an am céanna, is riachtanas beartais thionsclaíoch é.”

Iarrthóir ar Uachtaránacht an Choimisiúin ag an am, Jean-Claude Juncker,  
Treoirlínte Polaitiúla don chéad Choimisiún Eorpach eile, an 15 Iúil 2014

togra reachtach - glacadh leolíon na dtionscnamh reachtach atá 
curtha i láthair ag Coimisiún Juncker20 Gach

Aontas fuinnimh buanseasmhach maille 
le beartas réamhbhreathnaitheach don 
athrú aeráide
TREOCHLÁR LE HAGHAIDH AONTAS NÍOS AONTAITHE, 
NÍOS LÁIDRE AGUS NÍOS DAONLATHAÍ

2019

Tá an Eoraip ag infheistiú i gcosaint a saoránach agus ráthaíonn sí cinnteacht a bhfoinsí fuinnimh. Is ardtosaíocht againn é idirnaisc 
leictreachais a fhorbairt. Táimid ag infheistiú sa nuálaíocht agus i dtionscal Eorpach na todhchaí, nach mór dó a bheith 
neamhdhíobhálach don aeráid agus iomaíoch ag an am céanna.

Tá an sainordú is tábhachtaí dá bhfuil ann againn le haghaidh na hoibre sin — sainordú 
ár saoránach féin. De réir an Eorabharaiméadair is déanaí ar an ábhar seo, tacaíonn 
tromlach mór de mhuintir na hEorpa leis an obair uaillmhianach atá ar siúl againn chun 
geilleagar na hEorpa a athrú ó bhonn agus Comhaontú Pháras a chur i bhfeidhm.

https://twitter.com/hashtag/euroad2sibiu

Ní dochar do gheilleagar 
an Aontais atá i laghdú na 
n-astaíochtaí

OTI AE

1990-2016 1990-2016

Torthaí Eorabharaiméadair: Sainordú ónár saoránaigh

Laghdú 23% ar astaíochtaí 
gás ceaptha teasa

Foinse: Eurostat

I Samhain 2015 bhí ról ceannasach ag an Aontas san idirbheartaíocht a d’fhág Comhaontú Pháras 
againn, ar comhaontú stairiúil uaillmhianach domhanda é idir 195 thír. Nuair a dhaingnigh an tAontas 
an Comhaontú i mí Dheireadh Fómhair 2016, tháinig sé i bhfeidhm dá réir faoi bhun bliana ina dhiaidh sin. 
Ní féidir dul siar ar Chomhaontú Pháras.

I bPáras thug an tAontas gealltanas astaíochtaí a laghdú 40% ar a laghad faoi 2030.

Tá méadú ar an díchúpláil atá ag tarlú idir astaíochtaí na ngás ceaptha teasa agus an caitheamh 
fuinnimh ar thaobh amháin, agus an fás eacnamaíochta ar an taobh eile. Idir 1990 agus 2017 tháinig 
fás 58 % ar gheilleagar an Aontais Eorpaigh, agus is ísliú 22% a tháinig ar na hastaíochtaí.

Is iad an tAontas Eorpach agus na Ballstáit atá ann an soláthraí is mó fós a chuireann airgead poiblí ar fáil 
i gcomhair na haeráide, airgead i gcomhair cistí iltaobhacha aeráide san áireamh, agus an t-airgeadas aeráide 
a chuir siad ar fáil in 2017, b’fhiú EUR 20.4 billiún é.

I mí na Samhna 2018 in Katowice, bhí lámh ag an Aontas Eorpach sa ghlacadh a rinneadh ar an rud ar a dtugtar 
Leabhar Rialacha Pháras, is é sin sraith de bhearta faoinar cuireadh riocht na hoibre ar Chomhaontú Pháras.

CHUIR AN TAONTAS EORPACH COMHAONTÚ PHÁRAS I BHFEIDHM AGUS BHÍ LÁMH AIGE ANN 
NUAIR A CUIREADH RIOCHT NA HOIBRE AR AN GCOMHAONTÚ

an líon a aontaíonn gur cheart 
breis tacaíochta airgeadais 
poiblí a thabhairt don aistriú 

chuig fuinneamh glan

an líon a chreideann go bhfuil 
sé tábhachtach go leagfadh 

an rialtas náisiúnta spriocanna 
síos chun úsáid fuinnimh in-

athnuaite a mhéadú

an líon a chreideann gur 
cheart don rialtas náisiúnta 
atá acu tacaíocht a chur 
ar fáil le haghaidh breis 
éifeachtúlachta fuinnimh

an céatadán de shaoránaigh 
an Aontais a shíleann gur 
fadhb thromchúiseach 

atá san athrú aeráide

92% 79% 89% 88%

An réiteachAn fhadhb

Fíor 1: Athruithe ar OTI an AE (i dtéarmaí réadacha), astaíochtaí na ngás ceaptha teasa san AE, agus 
déine astaíochtaí na ngás ceaptha teasa i ngeilleagar an Aontais

[Foinse: An ceathrú tuarascáil maidir le staid an Aontais Fuinnimh; [COM (2019) 175]

Astaíochtaí na ngás ceaptha teasa

OTI

Déine na ngás ceaptha teasa

52%



RIALACHA A LEAGAN SÍOS LE HAGHAIDH TODHCHAÍ GHLAN FHÉINTUILLEAMAÍOCH 
IOMAÍOCH

Mar thoradh ar an Aontas Fuinnimh, tá creat cuimsitheach ann atá ceangailteach ó thaobh an dlí de, creat chun spriocanna 
Chomhaontú Pháras a bhaint amach, creat atá ina chuidiú san am céanna chun geilleagar na hEorpa agus tionscal na hEorpa 
a nuachóiriú. Ar a bhfuil san áireamh sa reachtaíocht seo, tá athbhreithniú iomlán ar Scéim an Aontais i ndáil le Trádáil 
Astaíochtaí, scéim atá ina bunchloch do bheartas aeráide na hEorpa. Tá dlús á chur againn freisin leis an aistriú chuig astaíochtaí 
ísealcharbóin i gcodanna eile dár ngeilleagar. Tá straitéis glactha againn i gcomhair na soghluaisteachta íseal-astaíochtaí 
agus i gcomhair reachtaíocht chun na hastaíochtaí C02 ón iompar ar bhóithre a laghdú, straitéis ar a n-áirítear caighdeáin 
astaíochtaí le haghaidh gluaisteán, veaineanna, agus leoraithe, caighdeáin a chuireann soghluaisteacht níos glaine chun cinn.

An tsraith de bhearta a dhearamar i.e. Fuinneamh Glan do Mhuintir na hEorpa ar Fad ó 2016, is éard a bhí i gceist leis 
a léiriú gur ón aistriú chuig fuinneamh glan a thiocfaidh an fás san am atá romhainn - sin an áit a bhfuil an t-airgead cliste.

Clúdaíonn an reachtaíocht an éifeachtúlacht fuinnimh, an fuinneamh in-athnuaite, dearadh an mhargaidh 
leictreachais, slándáil an tsoláthair leictreachais, agus rialacha rialachais don Aontas Fuinnimh. Tá dlús á chur 
againn freisin leis an nuálaíocht i réimse an fhuinnimh ghlain trí athchóiriú a dhéanamh ar fhoirgnimh san 
Eoraip a bhfuil teist na neamhéifeachtúlachta orthu ó thaobh fuinnimh de. Tá an earnáil foirgníochta agus 
tithíochta freagrach as 40% de thomhaltas fuinnimh na hEorpa. Tá i bhfad níos mó infheistíochta de dhíth ar 

an earnáil sin, agus ar thionscnamh ón gCoimisiún chuir an Banc Eorpach Infheistíochta ionstraim airgeadais úrnua i láthair, 
is é sin tionscnamh dar teideal Maoiniú Cliste d’Fhoirgnimh Chliste. Cabhróidh an tionscnamh seo an bhearna a laghdú. 
Chomh maith leis sin cruthóidh an tionscnamh poist áitiúla agus laghdóidh sé bochtaineacht fuinnimh trí chistí an Aontais 
a úsáid go cliste costéifeachtúil. Léiríonn sé seo go bhfuil níos mó ná mana i gceist le “Bunphrionsabal na hÉifeachtúlachta 
Fuinnimh”: tacaíonn réitigh phraiticiúla go mór linn aistriú chuig geilleagar ísealcharbóin agus cabhraíonn siad linn gealltanais 
Chomhaontú Pháras a chomhlíonadh.

De bharr na hoibre atá déanta againn ar an tslándáil fuinnimh, tá cinnteacht ann nach bhfágfar duine ar bith 
san Aontas gan soláthar. Leis an reachtaíocht nua ar chinnteacht an tsoláthair gáis a comhaontaíodh le 
déanaí, tugtar tús áite don dlúthpháirtíocht. Tá na Ballstáit uile toilteanach cabhair a thabhairt dá gcomharsana 
le linn géarchéim thromchúiseach i réimse an tsoláthair fuinnimh. Leis na rialacha nua cinntítear go mbeidh 
comhordú ann ar an leibhéal réigiúnach ionas gur fearr is féidir bheith ullamh má tharlaíonn ganntanas agus 

na ganntanais sin a bhainistiú; ní fhágfar teaghlach ar bith san Aontas ar an bhfuaraíocht.

Is iad línte leictreachais agus píblínte gáis atá idirnasctha mar is ceart cnámh droma margaidh fuinnimh Eorpaigh 
chomhtháite atá fréamhaithe i bprionsabal na dlúthpháirtíochta agus i gcruthú margaidh gáis atá iomaíoch 
agus éagsúlaithe go maith. Mar atá ráite ag an Uachtarán Juncker, is fearr linn i bhfad píblínte a aontaíonn 
daoine ná píblínte a scarann daoine.

Tá straitéis éagsúlaithe á tabhairt chun cinn againn, straitéis atá bunaithe ar thosaíochtaí faoi leith, Conair Gáis an Deiscirt 
a chur i bhfeidhm mar shampla, sin agus mol gáis leachtaigh a fhorbairt sa Mheánmhuir, mar aon le rochtain ar ghás nádúrtha 
leachtaithe, agus an stóráil gháis a chur chun cinn. Is nithe iad sin ar ghlacamar straitéis ina leith i mí Feabhra 2016.

Tugaimid tús áite do chomhar réigiúnach láidir, agus tá torthaí nithiúla le feiceáil dá bharr: tá bonneagar gáis barrthábhachtach 
á shuiteáil i réigiún Mhuir Bhailt. Chuireamar tacaíocht airgeadais ar fáil chun na hidirnascairí gáis a thógáil idir an Pholainn agus 
an Liotuáin agus chun Idirnascaire Mhuir Bhailt (Balticconnector) a thógáil idir an Fhionlainn agus an Eastóin. Tá Státchabhair 
le haghaidh chríochfort GNL Klaipeda sa Liotuáin faofa againn agus táimid ag déanamh éascaíocht ghníomhach ar chonair 
thuaisceartach nua a bhunú a nascfadh an Iorua leis an bPolainn tríd an Danmhairg.

Tá an Coimisiún ag leanúint de bheith ag tacú le bonneagar leictreachais agus gáis, agus de bheith ag infheistiú ann, 
chun córas fuinnimh na hEorpa a dhéanamh níos iomaíche ionas go mbeidh margadh níos fearr ar fáil do thomhaltóirí 
Eorpacha i ndeireadh na dála.

Má fhaightear suas le €177 mbilliún 
d’infheistíocht phríobháideach agus 
phoiblí in aghaidh na bliana ón 
mbliain 2021 ar aghaidh, is féidir 
leis an bpacáiste olltáirgeacht intíre 
a mhéadú suas le 1% sna deich 
mbliana atá romhainn agus 900,000 
post nua a chruthú.

Le rialacha níos soiléire agus níos simplí 
maidir le lipéadú na éifeachtúlachta 
fuinnimh, cabhrófar le gach teaghlach 
beagnach €500 a shábháil in aghaidh 
na bliana, sin agus ioncam an tionscail 
a mhéadú le níos mó ná €55 bhilliún in 
aghaidh na bliana, agus oiread fuinnimh 
a spáráil faoi 2020 agus a chaitear gach 
bliain san Iodáil.

Grianphainéil chliste sa Fhrainc

Sa Fhrainc, tá an Banc Eorpach Infheistíochta 
ag tabhairt iasacht €15 mhilliún do Sunpartner 
Technologies chun go mbeidh an gnólacht in 
ann infheistiú i dtaighde agus forbairt agus a táirgiúlacht a mhéadú. 
Táirgeann an gnólacht beag sin grianphainéil chliste a úsáidtear ar 
bhealaí nuálacha, amhail trédhearcacht fuinneoga a rialú le fón cliste 
agus cláir fógraí a chumhachtú gan an eangach a úsáid.

Píblíne gháis nua ón 
mBulgáir go dtí an Ostair

Sa Rómáin tá an Banc Eorpach Infheistíochta 
ag tabhairt iasacht €50 milliún do Transgaz 
chun stráice de phíblíne gháis nua atá 478 gciliméadar ar fad 
a thógáil ón mBulgáir go dtí an Ostair tríd an Rómáin agus an Ungáir. 
Is é an toradh a bheidh ar an tionscadal tábhachtach trasteorann seo 
go méadófar iomaíocht, rud a rachaidh chun tairbhe don tomhaltóir. 
Cruthófar na mílte post sa réigiún freisin.

Méadair gháis chliste san Iodáil

San Iodáil, tá an Banc Eorpach Infheistíochta ag cur €300 milliún de mhaoiniú ar fáil do Italgas chun méadair gháis 
chliste a shuiteáil. Feabhsóidh sé seo éifeachtúlacht an chórais dáilte gáis, agus cuirfidh sé le heolas agus feasacht 
an chustaiméara. De bharr an tionscadail seo, cuirfear ar chumas na dtomhaltóirí a gcuid méadar féin a léamh agus 
iad i bhfad ó láthair, sin agus iad a léamh níos minice, agus dá bharr sin laghdófar idir na costais a bheidh orthu agus 
an fuinneamh a bheidh siad a chaitheamh

Feirmeacha gaoithe 
nua sa Ghréig

Sa Ghréig, tá an Banc Eorpach Infheist-
íochta ag cur €24 mhilliún ar fáil don 
Ghrúpa Terna Energy chun trí fheirm nua ghaoithe a thógáil agus 
a chur ag obair, feirmeacha a mbeidh 18 dtuirbín i gceist leo. Beidh 
tionchar an-mhór ag an bhfoinse fuinnimh in-athnuaite seo ar an 
aistriú chuig geilleagar ísealcharbóin.

Tithíocht shóisialta atá tíosach 
ar fhuinneamh sa Spáinn

Sa Spáinn, tá an Banc Eorpach Infheistíochta 
ag cur €40 milliún ar fáil chun breis agus 
500 aonad tithíochta sóisialta atá tíosach ar fhuinneamh 
a thógáil in Navarra. Beidh na foirgnimh sin nach mór neodrach 
ó thaobh fuinnimh, i.e. foirgnimh nach n-ídítear ach méid an-íseal 
fuinnimh iontu de thoradh an dearaidh agus na n-ábhar a úsáideadh 
lena dtógáil. Cruthófar breis agus 700 post faoin tionscadal seo le 
linn na tógála.

INFHEISTIÚ I DTODHCHAÍ INBHUANAITHE

Cheana féin tá €251.6 bhilliún d’infheistíocht ginte ag Plean 
Juncker agus tá foinsí maoinithe Eorpaigh eile fuascailte aige, na 
Cistí Struchtúracha agus infheistíochtaí príobháideacha suntasacha 
san áireamh, chun maoiniú a chur ar fáil don iliomad tionscadal 
i réimsí amhail athchóiriú agus éifeachtúlacht fuinnimh, foinsí 
fuinnimh in-athnuaite agus an geilleagar ciorclach nua.

Samplaí de thionscadail de chuid Phlean Juncker san earnáil fuinnimh

Ollionad fuinneamhéifeachtúil 
Tripla

Is tionscadal tógála in Pasila, ceantar de 
chuid Heilsincí, é Tripla, atá le críochnú céim 
ar chéim idir 2019 agus 2021. Beidh an t-ionad siopadóireachta is 
mó san Fhionlainn lonnaithe ann, mar aon le hoifigí, árasáin agus 
stáisiún traenach nua. Is é an toradh a bheidh ar thionscadal Tripla go 
nginfear go leor fuinnimh in-athnuaite chun freastal ar a riachtanais 
go léir. Ina theannta sin, feisteofar córais athchúrsála, córais phróiseála 
uisce agus córais phróiseála dramhaíola ann.

